Коми Республикаын «Вося велӧдысь - 2013» лоӧ косму тӧлысь 21 лунсянь 26 лунӧдз

Конкурслӧн тема - «Велӧдчыны велӧдны!». «Вося велӧдысь» ним вӧсна кутасны венласьны республикалӧн став муниципальнӧй юкӧнса 27 педагог: ичӧт класса велӧдысьяс, роч кыв да литература, математика, физика, информатика, история, обществознание, география, биология, коми кыв, иностраннӧй кыв, физкультура, технология велӧдысьяс.

«Уджсикас серти кужӧмлун петкӧдлан конкурс — тайӧ велӧдысьяслысь енбиалунсӧ туялӧм да тӧдмалӧм. Быд во конкурсын участвуйтӧны медбур велӧдысьяс, кодъяс вылӧ республикаса велӧдан юкӧнын позьӧ мыджсьыны да найӧс пыдди пуктыны, - пасйис Коми Республикаса йӧзӧс велӧдан министр Владимир Шарков. - Конкурссӧ веськӧдӧма, медводз, сы вылӧ, медым кыпӧдны йӧз котырын велӧдысьлысь бур нимсӧ да статуссӧ, кыпӧдны велӧдан системалысь восьсалунсӧ, лӧсьӧдны велӧдӧмын инновация сӧвмӧдӧм вылӧ да водзын мунысь педагогъяслысь опытсӧ паськӧдӧм вылӧ условиеяс».

*** Коми Республикаын «Вося велӧдысь» конкурс мунӧ кызь коймӧдысь. Конкурс йылысь положениеӧн позьӧ тӧдмасьны Коми Республикаса йӧзӧс велӧдан министерстволӧн сайт вылын.
